Монгол Улсын Их Хурлын 2011 оны хаврын ээлжит чуулганы Төрийн байгуулалтын байнгын хорооны 04 дүгээр сарын 27-ны өдөр /Лхагва гариг/-ийн хуралдаан 16 цаг 25 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 14 гишүүн ирж, 66.6 хувийн ирцтэй байв. Үүнд:
          Чөлөөтэй: Н.Алтанхуяг, Ц.Батбаяр, Су.Батболд, Д.Загджав, С.Ламбаа, Э.Мөнх-Очир, 
Өвчтэй: Ц.Мөнх-Оргил


Нэг.Монгол Улсын Их Хурлын сонгуулийн тухай хуулийн төсөл /Шинэчилсэн найруулга/, Монгол Улсын Их Хурлын сонгуулийн тухай хуулийг хүчингүй болсонд тооцох тухай хуулийн төсөл /Улсын Их Хурлын гишүүн Д.Лүндээжанцан нарын өргөн мэдүүлсэн, анхны хэлэлцүүлэг/
Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг нар байлцав.


Хэлэлцэх асуудалтай холбогдуулан УИХ-ын гишүүн Д.Одхүү, Д.Дондог, Ж.Батсуурь, Д.Энхбат, Х.Тэмүүжин нарын асуусан асуултад УИХ-ын дэд дарга, ажлын хэсгийн ахлагч Н.Энхболд, УИХ-ын гишүүн Ч.Сайханбилэг, Д.Лүндээжанцан, Ж.Сүхбаатар нар хариулж, тайлбар хийв.

УИХ-ын гишүүдийн санал зөрүүтэй, маргаантай байсан тул Байнгын хорооны дарга Ж.Сүхбаатар хуралдааныг хойшлуулахаар шийдвэрлэв.

Хуралдаан 17 цаг 05 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2011 ОНЫ ХАВРЫН ЭЭЛЖИТ ЧУУЛГАНЫ ТӨРИЙН 
БАЙГУУЛАЛТЫН БАЙНГЫН ХОРООНЫ 4 ДҮГЭЭР САРЫН 27-НЫ  
ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 16 цаг 25 минутад эхлэв.
Ж.Сүхбаатар:-УИХ-ын эрхэм гишүүдийн энэ өдрийн амрыг Байнгын хорооны хурлаа  нээе. Өнөөдрийн гол хэлэлцэх асуудал бол УИХ-ын сонгуулийн тухай хуулийн шинэчилсэн найруулгын төсөл, Монгол Улсын Их Хурлын сонгуулийн тухай хуулийг хүчингүй болсонд тооцох тухай хуулийн төсөл, энэ бол УИХ-ын гишүүн Лүндээжанцан нарын өргөн мэдүүлсэн хуулийн төслийн анхны хэлэлцүүлэг.
Мөн энэнтэй зэрэгцүүлээд УИХ-ын сонгуулийн тухай хуулийн шинэчилсэн найруулгын төсөл, Монгол Улсын Их Хурлын сонгуулийн тухай хуулийг хүчингүй болсонд тооцох тухай хуулийн төсөл, энэ бол УИХ-ын гишүүн Болд нарын өргөн мэдүүлсэн хуулийн төслийн анхны хэлэлцүүлэг байгаа юм. Энэ анхны  хэлэлцүүлэг бол Сонгуулийн хуулийн тодорхой заалтууд дээр анхны хэлэлцүүлгийг эхлүүлж байя гэсэн ийм байдлаар энэ хэлэлцэх асуудлыг оруулж байна.

Энэ хэлэлцэх асуудлыг ярихаас өмнө би нэг мэдээлэл хийе гэж бодож байна. Өчигдөр УИХ-ын даргаас шилжүүлсэн албан бичгийн дагуу Бүх ард түмний хуралдайгаас тогтоол гарсан гэж байгаа. Энэ дотор төрийн бус байгууллагууд орсон гэж байгаа. Ингээд Эх орон тусгаар тогтнол, шударга ёс хөдөлгөөнийг төлөөлж Хүн санаачлага төвийн тэргүүн Удвалын гарын үсэгтэйгээр  Бүх ард түмний хуралдайн тогтоол гэсэн ийм тогтоолыг наашаа хүргүүлсэн байгаа. Тэгээд Их Хурлын дарга бичиг шилжүүлсний дагуу Хууль зүйн байнгын хороо, Эдийн засгийн байнгын хорооны дарга нарт энэ асуудал танилцуулагдсан. Сая өгсөн үүргийн дагуу УИХ-ын Эдийн засгийн байнгын хорооны гишүүн Бадамсүрэн, Байнгын хорооны дарга Зоригт, миний бие бид гурав, энэ жагсагчдын тавьсан шаардлагатай холбогдуулж, жагсагчдын төлөөлөл болсон 5 хүнтэй уулзсан байгаа. Энэ нь Их Хурлын гишүүн Шинэбаяр,  Амлалт нэхэх холбооны тэргүүн Батцогт, Логийн Цог, Бямбасүрэн, Уянга гэсэн ийм 5 жагсагчдын төлөөлөлтэй уулзсан байгаа.

Жагсагчдын төлөөллөөс шаардсан асуудал бол та бүхэнд би энд тараачихсан байгаа. Тавьж байгаа шаардлага нь Үндсэн хуулийг зөрчиж байгаа учраас Засгийн газрыг нэн даруй огцор, огцруулахгүй бол УИХ өөрөө тар, Оюу Толгойн гэрээний хөрөнгө оруулалтыг даруй цуцалж, шинээр байгуул, Таван толгой, Ухаа худаг, Дайцукигийн асуудлуудыг оруулаад Таван толгойн орд газрыг бүхэлд нь 100 хувь ард түмний мэдэлд өг. Архи, спиртний үйлдвэрт төрийн монополь яаралтай тогтоох гэсэн ийм асуудлуудыг УИХ-аас шаардсан байгаа. Тэгээд УИХ-ын Байнгын хорооны гишүүд, УИХ-ын гишүүдэд танилцуулж, энэ асуудлыг УИХ-ын гишүүдээр шийдүүлэх тухай сая яригдсан. Та бүхэнд бас өчигдөр ирсэн энэ албан бичгийг өнөөдөр та бүхэнд бас канондож хүргүүлж байна. Их Хурлын гишүүд энэнтэй уншиж танилцаж, энэ дээр бас санал байр сууриа илэрхийлнэ биз ээ гэж бодож байна. Энийг би мэдээллийн журмаар эхэнд нь өгье гэж бодож байна.
Ингээд хэлэлцэх асуудал дээрээ санал хэлэх гишүүн байна уу? хэлэлцэх асуудлаа батлах саналтай гишүүд гараа өргөнө үү. Асуудлуудаа хэлэлцэж эхэлье.
Монгол Улсын Их Хурлын чуулганы хуралдааны дэгийн тухай хуулийн 16-р зүйлийн 16.4-т нэг асуудлаар хоёр болон түүнээс дээш төсөл өргөн мэдүүлсэн бөгөөд хууль санаачлагчид нь зөвшөөрсөн бол Байнгын хороо тэдгээрийг нэгтгэн нэг төсөл болгож, Байнгын хорооны санал, дүгнэлтийн хамтаар, хэрэв ийнхүү нэгтгэхийг зөвшөөрөөгүй бол тус тусад нь санал, дүгнэлт гаргаж нэгдсэн хуралдаанаар хэлэлцүүлнэ гэж заасан байгаа. Тэгээд энэ хоёр төслийг төсөл санаачлагчид энэ хуулийн төслүүдийг  нэгтгээд Лүндээжанцан нарын өргөн мэдүүлсэн төсөл дээр суурилан хэлэлцэхийг зөвшөөрсөн байгаа гэж ойлгож байгаа. Тэгээд суурилан хэлэлцэхийг зөвшөөрсөн байгаа. Тийм болохоор одоо ажлын хэсгээс оруулж байгаа зарчмын зөрүүтэй асуудлуудаар санал хураалт явуулъя гэж бодож байгаа.

Энэнээс өмнө УИХ-ын Төрийн байгуулалтын байнгын хорооноос УИХ-ын Сонгуулийн тухай хуулиудын шинэчилсэн найруулгын төслийг хэлэлцүүлэгт бэлтгэх ажлын хэсгийг 13 хүний бүрэлдэхүүнтэй байгуулсан байгаа. Одоо ажлын хэсгийн ахлагч нь УИХ-ын дэд дарга Энхболд дарга байж байгаа. Энхболд дарга товч танилцуулга хийгээд ингээд явъя. Олон санал гарсан байгаа байх. Тэгэхээр өнөөдөр анхны хэлэлцүүлгийн хүрээнд зарим зарчмын зөрүүтэй саналыг хураалгаад ингээд цаашдаа энэ зарчмын зөрүүтэй саналууд нэлээн олон учраас бараг 200-гаад байна уу даа, ингээд цаашаа үргэлжилнэ гэж хэлмээр байна. За ингээд Энхболд дарга.

Н.Энхболд:-Гишүүдийнхээ энэ өдрийн амрыг эрье. Ажлын хэсгээс байгуулагдсанаас хойш үндсэндээ хийсэн ажлын талаар би товчхон эхлээд танилцуулъя. Намын бүлгүүд дээр өнгөрсөн оны хаврын чуулганы эцсээр холимог систем байж болох юм гэж үндсэн тохиролцоонд хүрсний дагуу хууль санаачлагчидтай ярилцаад энэ хоёрыг нийлүүлж, дундаас нь холимог системийн тийм хувилбар гаргаж болох тухай ойлголцсон, нэгдүгээрт.

Хоёрдугаарт, энэний дагуу ажлын хэсэг дээр Лүндээжанцан нарын гишүүдийн санаачилж өргөн барьсан хууль дээр тулгуурлаад Лу.Болд нарын өргөн барьсан төслөөс авч болох зүйлүүдийг, нэгтгэж болох зүйлүүдийг нь нэгтгээд давхардсан зүйлүүдийг нь орхиод ингээд нэг холимог тогтолцооны тухай хуулийн төслийн хувилбар гаргасан байж байгаа. Энийг та бүхэнд өнөөдөр тараачихсан байж байгаа. Энийг бид нар ажлын хэсгийн хүрээнд хийсэн. Ингээд энэ холимог хувилбараа албан ёсоор цаашдаа хэлэлцээд явах төсөл болгохын тулд зарчмын зөрүүтэй саналууд хураалгах хэрэгтэй байгаа юм. Нийтдээ 197 бараг 200 санал байгаа. Хамгийн сүүлд ажлын хэсэг бид нар энэ 7  хоногийн 1 дэх өдөр хуралдаад, тэрний өмнө яахав зарчмын зөрүүтэй саналын томъёоллуудаа ажлын хэсгийн гишүүдэд тараасан байсан. Тэрнийхээ дагуу 1 дэх өдөр хуралдаад бид нар эхнээс нь 30-аад саналаар санал хураагаад ярилцаад ажлын хэсгийн хувьд гаргачихсан байж байгаа.

Ингээд нийтдээ энэ 200-гаад саналыг  санал хураагаад дуусахад Байнгын хорооноос холимог хувилбарын тийм бэлдэц гарна гэсэн ийм ойлголттой байна. Нэгдүгээрт, их олон санал байгаа. Хоёрт бас дундуур нь яригдах юмнууд санал хураагаад явж байхад бас яригдах, зөвлөлдөх зүйлүүд нэлээн их гарах юм байна лээ. Тийм учраас ямар ч байсан Байнгын хороонд оруулаад түрүүчийн санал хураасан томъёоллуудаараа саналаа хураалгуулаад ингээд ажлаа эхэлж байвал яасан юм бэ гэсэн саналыг Байнгын хорооны даргад тавьсан. Ингээд өнөөдөр та нартаа саналын томъёоллуудаа хүргүүлсэн байж байгаа. Ингээд гишүүд ярьж байгаад ийм маягаар явъя, ямар ч байсан энэ хуулийг зогсоогоод байх нь зохимжгүй байна.

Ажлын хэсэгтээ хоёр намын бүлгийн зүгээс бас явц дунд ирүүлсэн саналууд  гэвэл Ардын намын бүлгээс энэ хуулинд орж байгаа тогтолцоотой шууд хамаатай бус, улс төрийн шийдвэр заавал дахиж гаргах шаардлагагүй. Ийм зохион байгуулалтын процедурын чанартай саналуудаараа саналаа хураагаад явуулж байя, цаг хожих үүднээс. Тэгээд бид мэдээж энэ асуудлыг эргэж сууж, улс төрийн талаар шийдэх хуульд нийцэж байгаа нийцээгүйг нь дахиж ярьж тодотгох ийм асуудлууд бий. Энэ асуудлууд ялангуяа тогтолцоотой холбоотой асуудлуудыг. Эд нарыгаа хойш нь тавиад түрүүчээс нь энэ ажлаа явуулж байя гэсэн ийм санал гарсан. Манай бүлэг дээр ер нь алхам алхамаар энэ ажлаа урагшлуулж байя гэдгийг дэмжсэн байгаа.

Ардчилсан намын зүгээс бас энэнтэй төстэй, тэгэхдээ ер нь сонгууль явуулах процедурын тухай биеэ даасан хууль гаргаад Ерөнхийлөгчийн сонгууль, УИХ-ын сонгууль, орон нутгийн сонгуулийн тогтолцоотой холбоотой хэсэг нь биеэ даасан бас 3 тусдаа хууль гарч болох юм гэж үзээд бас санал солилцоод тийм хувилбар байж болох юм гэж ярьсан юм байна лээ. 

Нэг талаас нь харахад хоёулаа ерөнхийдөө эхлээд энэ процедурын талынхаа юмнуудыг ямар ч байсан урагшлуулж байя, ахиулж байя гэдэг тал дээрээ төстэй саналууд гэж үзсэн. Тэгээд бид нар ажлын хэсэг дээр ярьж байгаад ямар ч байсан эхний ээлжинд энэ саналуудаараа санал хураагаад явж байя гэж шийдээд эхний хураасан 30 санал байгаа. Тэрнийг өнөөдрийн Байнгын хорооны хурлаар оруулж хэлэлцүүлэх гэж байгаа юм. 

Дахиад хэлэхэд энэ 200 саналаар санал хураагаад дуусахад Лүндээжанцан нарын, Болд нарын өргөн барьсан, хоёулаа пропорциональ системийн тухай ийм хууль байгаа. Энэ хоёрын дундаас холимог хувь тэнцүүлсэн тогтолцооны тухай хуулийн төсөл энэ саналуудыг хураагаад дууссаны дараа гарах юм гэдгийг бас дахиад тодруулаад хэлчихье. Танилцуулж дууслаа.
Ж.Сүхбаатар:-Энхболд даргын танилцуулсан юм ойлгогдсон байх. Зарчмын зөрүүтэй саналууд цаашид ч гэсэн нэлээн зарчмын зөрүүтэй саналууд Байнгын хорооны дараа дараачийн  хурлууд дээр орж хураагдана. Тэгэхээр өнөөдрийн тухайд энэ оруулж ирсэн төсөл дээр тусгагдсан зарим зарчмын зөрүүтэй асуудлуудаар санал ажлын хэсгээс оруулж байгаа зарчмын зөрүүтэй саналаар санал хураалтыг явуулъя. 

Дараа нь Байнгын хорооны гишүүдээс хэрвээ санал гаргах юм бол гаргасан зарчмын зөрүүтэй саналаар яг тухайн үеийн асуудалтай холбогдуулан гаргавал энэ асуудлаар санал хураалт явуулж болох юм.

Одхүү гишүүн
Д.Одхүү:-Хууль болоод батлагдчихсан, орон нутгийн сонгуулийг Их Хурлын сонгуультай хамт явуулъя гэсэн юм маань яаж энэ хуульд орох юм. Миний ойлгож байгаагаар Монгол Улсын Их Хурлын сонгуулийн тухай хууль дээр өөрчлөлт хийгээд явчих юм байна. Дараа нь энэ чинь ямар нэг байдлаар систем тогтлоо гэхэд нөгөө орон нутгийн сонгуулиа нэгтгээд ерөөсөө Монгол Улсын сонгуулийн тухай гэсэн хууль болж таарах ёстой юм шиг байгаа юм л даа. Тэгэхээр энийгээ бодож харсан юм байна уу, энэ талаар нэг байр сууриа илэрхийлэхгүй юу.
Н.Энхболд:-Манай ажлын хэсэг бол зөвхөн УИХ-ын сонгуультай холбоотой хууль дээр л ажиллах ийм ажлын  хэсэг. Бид энэ хүрээндээ л ажилласан. 

Ж.Сүхбаатар:-Одоо бол яахав УИХ-ын сонгууль, орон нутгийн сонгууль хамтатгаад явах юм шиг хуулийн орчин бол байгаа л даа. Их Хурлын сонгуулийн хуулийн асуудлыг залгаад Лүндээжанцан дарга тэргүүтэй Сонгуулийн хуулийн ажлын хэсэг орон нутгийн сонгуулийн хуулин дээр ажиллана л даа. Яг одоо энэ хуультай холбогдоод орон нутгийн сонгуулийн хуультай шууд уялдаа холбоо, санал хураалт байгаа юу, үгүй юу гэвэл байх шаардлага байхгүй л байгаа л даа. Орон нутгийн сонгууль бол өөрийн гэсэн зохион байгуулалтаараа л явна шүү дээ. Гэхдээ нэг асуудал бий. Таны хэлдэг асуудал дээр нэг ньюанс бий. Тэр нь юу гэхээр зэрэг хамтатгаад явуулж байгаа нөхцөлд бол  тэр хуулийн төсөл чинь хамтатгагдах ёстой юу, үгүй юу гэж байна. Тэрнийг гишүүд бодолцох ёстой. Яагаад гэвэл сонгуулийн тусгай хэсгүүд, хоёр хэсгүүд байгуулагдахад хэцүү шүү дээ. Сонгуулийн нэг адилхан хэсгүүдийг байгуулна, за тэгээд тойргийн хороо гэж хэрэв тойрог байгуулах юм бол Их Хурлын тойргийн хорооноос зөрж тэр тойргийн хороо чинь байгуулагдана. Сонгуулийн зохион байгуулалт бол давхцахгүй. Зарим талдаа давхцана, зарим талдаа давхцахгүй. Тэгэхээр сонгууль хоорондын хуулийг хэрэглэх орчин ялгаатай болно. Ялгаатай биш тэгшитгээд, тэгшитгээд энэ өөр хуулиуд учраас сонгуулийн маргаан зөрчил гарлаа гэхэд давхардаж байгаа хэсэг дээр энэ асуудлыг яаж шийдэх вэ гээд энэ бол өөрөө нэлээн тийм олон асуудлууд дагуулж байгаа болохоор орон нутгийн сонгуулийн хуулийг ярих үедээ ярих ёстой.

Ер нь хамтатгаад явуулна гэдэг шийдэлд өөрөө нэлээн олон зөрчилтэй асуудал үүсгэчихсэн байгаа. Тэгэхээр энийг дараа нь л бид нар иж бүрэн ярихгүй бол одоо энэнтэй уялдуулж ярина гэвэл Их Хурлын сонгуулийн асуудлыг ярихгүй, орон нутгийн сонгуулийн асуудалтай л холбогдчихно л доо.

Д.Одхүү:-Одоо яг шууд санал хураагаад яв гэж хэлээгүй л дээ. Тэгэхдээ бид Их Хурлын сонгуулийн  хуулийнхаа өөрчлөлтийг хийж байхдаа ер нь орон нутгийн сонгуулийг хамт явуулна гэж шийдвэр гарчихсан. Байнгын хорооны дарга нэг юм засмаар байна. Гэж бодож байгаа, зөрчил үүсгэчихсэн байгаа гэдэг яриа байхгүй шүү дээ. Энд ямар ч яахгүйгээр явуулна гээд бүр зарчмын шийдэл гаргачихсан байгаа тохиолдолд энийг яаж ерөнхийдөө хойдохоо бодож юмаа зохицуулаарай гэж хэлж байгаа юм.

Ж.Сүхбаатар:-Би гишүүний хувьд хэлж байгаа юм. Тэр нь боломжгүй шахуу л хууль хэрэгжүүлэх боломжгүй шахуу л юм байгаа юм.

Д.Лүндээжанцан:-Их Хурлын даргын захирамжаар байгуулагдсан ажлын хэсэг одоохондоо хүчинтэй байгаад байдаг, тэгээд одоо  ингэмээр байна. Тамгын газартай яриад манай Их Хурлын хуулин дээр ажилласан ажлын  хэсгийг их олон юм давхцаад цуглуулж чадахгүй байна л даа. Мөн ялгаагүй орон нутгийн сонгуулийн хуулиа эхлүүлэх шаардлагатай байна. Боловсруулж эхлээд ямар ч байсан энэ болж өгвөл энэ чуулган завсарлахад Орон нутгийн сонгуулийн хуулийн төслийг бэлэн болгож өргөн барих. Юун дээр саатаад байна вэ гэвэл ер нь энэ тогтолцоо яах юм бэ, Үндсэн хуулийн бас зарим өөрчлөлтүүдийн тухай комисс гараад ажиллаж байна. Тэгэхээр энэ багийн  хурал, сумын  хурал, хорооны хурал энэ тэрийг ямархуу байх вэ, яаж Засаг даргад нэр дэвшүүлэх вэ гэдэг суурь асуудлын ерөнхий чиг нь гараад ирвэл бид орон нутгийнхаа сонгуулийн хууль руу эрчимтэй орно гэж бодож байна.
Ж.Сүхбаатар:-Одоо Төрийн байгуулалтын байнгын хорооноос Иргэдийн хурал руу явуулаад орон нутгийн сонгуулийн  хуулийн асуудлаар санал авах гээд явуулчихсан. Эхнээсээ ганц нэг нь ирж байгаа, энэ асуудал дээр анхаарал явж байгаа.

Ч.Сайханбилэг:-2012 онд Их Хурал, Орон нутгийн сонгууль хоёр нэг өдөр зохион байгуулагдана гэсэн хууль эрх зүйн орчинтой байгаа шүү дээ, хууль нь гарчихсан. Өнөөдөр бид нар орон нутгийн УИХ-ын сонгуулийнхаа хуулийг янзална, Орон нутгийн сонгуулийн Иргэдийн хурлын төлөөлөгчдөө сонгох хууль нь өнөөдөр хүчин төгөлдөр үйлчилж байгаа. Энэ заалт орсноор би бас буруу ойлголт төрчих вий гээд. Хуулийн зөрчилтэй юм байхгүй шүү. Байнгын хорооны дарга ийм зүйл яриад байна.

Ж.Сүхбаатар:-Хуулийн зөрчилдөөн биш, сонгуулийн зохион байгуулалтын зөрчилдөөн байгаа.

Ч.Сайханбилэг:-Бид нар энэ хуулийн дагуу... тусдаа хуультай, нэг өдөр болно гэдэг нь л өнөөдөр орон нутгийн хурлын сонгуулийн  хуулиар, Их Хурлын сонгуулийн хуулиар нэг өдөр болно гэдэг нь энэ биеэ даасан аль аль хуультай байгаа дээр. Би таныг харин Байнгын хорооны дарга миний хувийн үзэл бодол гэдэг үндсэн дээр ярингуутаа энэ нь өөрөө бас тийм юм шиг ойлголт төрчих вий гэдгийг албан ёсоор залруулж байгаа юм шүү. Хуулийн зөрчилтэй юм байхгүй шүү.
Ж.Сүхбаатар:-Зөрчилтэй байгаа. Яахав тэр үедээ ярья.

Ч.Сайханбилэг:-Зөрчил байхгүй ээ. Тийм учраас хувийнхаа үзлийг, ялангуяа ийм албан тушаалтай хүн битгий хэлээчээ гэж хэлэх гээд байгаа юм.

Ж.Сүхбаатар:-За за, хүлээж авъя. Тэгэхдээ дараа яригдахаар гараад ирнэ.

Энхболд дарга
Н.Энхболд:-Гишүүдэд нэг ийм хувилбар тараасан байж байгаа. 2011 оны 4 сарын 25 гэсэн нэгтгэсэн төсөл гээд Лүндээжанцан, Болд гээд биччихсэн. Тэрний тайлбар гээд доогуур зураастай нь Болд гишүүний төслөөс авсан санал гэсэн нэг ийм тайлбартай. Энэ хувилбар. Төсөл гэж бид нар энийгээ хэлээд байгаа шүү. Одоо ингээд зарчмын зөрүүтэй, жишээ нь төслийн 4.7, 4.8 дахь хэсгийг гээд явахад энэ нэгтгэсэн энэ төсөл  рүү хараад энэ нь төсөл юм байна, хураах гэж байгаа санал нь энэ юм байна гээд ингээд явах юм шүү гэж тайлбарлачихъя. Бүгдэд нь тараачихсан байж байгаа.

Д.Лүндээжанцан:-Шууд л хуулиа баталчих гэж байгаа юм уу?

Ж.Сүхбаатар:-Үгүй, үгүй. Түрүүнд та хоцорч орж ирээд ингээд дахиад. Энэ зарчмын зөрүүтэй санал дээр олон санал байгаа шүү дээ. 200-гаад санал байгаа. Тэгэхээр өнөөдөр эхний ээлжинд 30 орчим санал байгаа. 30 саналаа хураагаад энэ чинь ингээд анхны хэлэлцүүлэг эхэлж байна. Үргэлжлээд явна гэсэн үг. Тэгэхээр энэ дотор чинь зарчмын зөрүүтэй санал учраас зарчмын зөрүүтэй саналаар энэ дэмжигдээд явчихаар дараа редакцийн үед тодотгоод бусад тогтолцоонд өөрчлөлт ороход зарим нэг нь наана цаанаа ороод тодорхой болоод явчихна шүү дээ. Тэгэхээр одоо энэ байгаа санал хураалтыг, энэ 200-гаас чинь ядаж 30-ыг нь явуулж баймаар байна.

Д.Дондог:-Сүхбаатар даргаа, Энхболд дарга сая хэллээ шүү дээ. Төсөл гэж энийг тооцно гээд. Энийгээ тэгээд автоматаар болчихсон гээд үзчих юмуу, бид нар. Ажлын хэсгийн дүгнэлтийг. Яах юм бэ энийг.

Н.Энхболд:-Ажлын хэсэг дээр ингэсэн юм. Энэ дээр ерөөсөө л хоёр гишүүний авсан саналууд, гишүүдийн энэ хоёр төслийг яг нэгтгэчихсэн байгаа. Ерөөсөө тэрэнд гар хүрээгүй байгаа. Тэгээд дундын  хувилбар гээд гарчихсан байж байгаа. Хэрэв энэ байна гэвэл яг энэ төслийг албан ёсоор Байнгын хорооноос гаргахын тулд бид нар энэ саналуудыг хураах хэрэгтэй байхгүй юу. 

Д.Дондог:-Энэ дотор орхигдсон юм байхгүй, бүгд нэгтгэгдсэн байгаа юмуу?

Н.Энхболд:-Байхгүй. Бид нар бодохдоо ямар ч байсан давхардсан юмнууд байхгүй. Нэгэнд нь байхгүй, нөгөөдөхөд нь орж болох зүйлүүдийг нь хийчихсэн ийм л хувилбар байгаа юм.

Ж.Сүхбаатар:-Хэрвээ орхигдсон байх юм бол гэдэг юмуу янз бүрийн зөрчилдөөнтэй асуудал гарах юм бол явцын дунд манай гишүүд л харин зарчмын зөрүүтэй асуудал явж байх учраас гишүүд саналаа гаргаад хураалгах эрх нь нээлттэй байгаа шүү дээ, ажиллаад. 

За эхлэх үү? Энэ сонгуулийн тогтолцоог холимог хувилбараар өөрчлөх эсэх асуудлаар...

Батсуурь гишүүн
Ж.Батсуурь:-Өргөн барьсан Лүндээжанцан, Болд нарын гээд байж байна шүү дээ. Тэгэхээр энэ өргөн барьсан гишүүд маань хууль санаачлах бүрэн эрхийнхээ хүрээнд өргөн барьсан байж таарна л даа. Тэгэхээр энийгээ яг ингээд энэ өргөн барьсан гишүүд чинь өөрсдөө энэ хоёр хувилбарыг нийлүүлээд хуулийн төсөл болгоод хэлэлцүүлэгт шууд оруулаад санал хураалгаад явах хэмжээнд ойлголцож хүлээн зөвшөөрсөн юмуу?
Хоёрдугаарт, ерөөсөө нэг ийм зүйл байдаг л даа. Би энгийн жишээ авъя, айл өрх амьдрах орон байртай болъё гэж боджээ. Тэгээд гэртэй юмуу, байшинтай болохыгоо мэдэхгүй байж материалаа цуглуулаад хөрөнгөө, цаг хугацаагаа зараад эхэлж байгаатай л адил төстэй болчихоод байна л даа. Тийм учраас тэр олон асуудал байна шүү дээ. Өөрөөр хэлбэл, орон нутгийн сонгууль, УИХ-ынхаа сонгуулийг хамт нэг өдөр, нэг дор зохион байгуулж явуулах юмуу? 

Хоёрдугаарт, сонгуулийнхаа систем, энд холимог хувилбарыг сонгосон тохиолдолд хураалгах зарчмын зөрүүтэй саналын томъёолол гэж байна л даа. 

Хамгийн сүүлд нь хувилбараа яачихаад, тэгвэл шал өөр хувилбараар тогтвол яахав? Энэ бүх хийсэн ажил зүгээр л наргиа болгож хийсэн юмаа гэх үү? Энгийн зүйл шүү дээ. Айл өрх хөдөө аж ахуй эрхлээд, мал аж ахуй эрхэлье гэж бодоод хөдөө гараад явъя гэж бодъё, за тэгэхэд ямар малтай болохыгоо мэдэхгүй ямар мал маллахаа мэдэхгүй хашаагаа бариад шонгоо түгжээд эхэлж болохгүй биз дээ. Тохирно шүү дээ. Адуу маллах юмуу, аль эсвэл би хонь ямаатай байна гэж үзэх юмуу гэдэгтэй. Тийм учраас энэ дээр одоо зүгээр хувилбараа ч тохироогүй, өргөн барьсан саналууд дээрээ нэгтгэсэн  хувилбараа санаачлагч нар маань юу гэж үзэж байгаа юм, тэгээд нэг тийм зүгээр л ажлын хэсэг оруулаад ирчихээр 30 санал дахиад 2, 3 зуун санал байна. Тийм учраас 2, 3 зуу гэдэг  үгээр далайлгаж байгаад ингээд 30, 30-аар  нь явуулсаар байгаад сард 60, дараагийн сард 60 болгоод ингээд Сонгуулийн хууль бүтчих юмаа гэж бодож байгаа бол энэн шиг эндүүрэл байхгүй шүү.

Ямар ч хувилбараар тогтсон бай, би түрүүнд хэлсэн л дээ. Стандартын бус Монголын онцлогт тохирсон гэдэг юм битгий оруулж ирээрэй, бусад нь ч яахав гэж би бодож байна л даа. Тийм учраас өнөөдөр тэр тогтолцоо бол хамаагүй саналаа хураагаад явчихъя гээд байх юм. Тэгсэн мөртлөө ажлын хэсэг ахалж байгаа хүн бол ер нь холимог гэж ойлгоод хураачихъя гээд байх юм.
Н.Энхболд:-Би тэгж ойлгож байгаа юм биш ээ. Гэр байшин барих асуудлаа урд нь яриад зарчмаа шийдчихсэн. Байшинтай болъё гээд. Холимог хувилбараар явна гэдгээ бүлгүүд шийдвэр гаргаад тэрний дагуу ажлын  хэсэг байгуулаад ажлын хэсэгт тийм чиг өгчихсөн байгаа.

Ж.Батсуурь:-Хаана тэгж шийдсэн юм бэ?

Н.Энхболд:-Тэрэн дээр нь бүлгийн дарга нар хариулах болж дээ. Та байгаагүй юм байлгүй дээ. Өнгөрсөн жил Хаврын чуулганы сүүлчээр тийм чиглэл өгөөд ийм ажлын хэсэг байгуулагдаад ингээд одоо болтол явж байгаа шүү дээ.

Ч.Сайханбилэг:-Би ажлын хэсгийн гишүүний хувьд би нэмээд ажлын хэсгийн дарга дээр нэмээд хэлчихье. Энэ ажлын хэсэгт Их Хуралд өнөөдөр суудалтай байгаа 2 бүлгийн төлөөлөл орж ажиллаж байгаа. Энхболд дарга ахалж байгаа. Дээрээс нь танай намын бүлгээс Су.Батболд, Мөнх-Оргил, Сүхбаатар гишүүн орж байгаа, манай намын бүлгээс би орж байгаа, Бат-Үүл, Ламбаа гишүүн орж байгаа, дээр нь Иргэний зориг, ногоон намын дарга Энхбат ороод ажиллаж байгаа, ийм ажлын хэсэг. Бид нар сүүлийн бараг энэ хоёр хуулийн төсөл өргөн баригдсанаас хойш бараг жил илүү хугацаанд ажлын хэсэг нэлээн олон хуралдсан.

Манай намын бүлгээр энэ асуудал 4 удаа хэлэлцэгдсэн. Ардын намын бүлгээр ч гэсэн бас адилхан байх. Нэлээн олон  хэлэлцэгдсэн байгаа. Бид бүхэн явж явж байгаад хоёр намын бүлэг дээр ч санал хураалтууд явагдаад эргэж ажлын хэсэг дээр очоод ерөнхийдөө холимог хувилбар дээрээ тогтъё. Холимог  хувилбар дээр тогтсон тохиолдолд бид бүхэн  хоёр асуудал дээр санал зөрөөтэй байсан, ажлын хэсэг дээр. Энэ жагсаалтаар орж ирж байгаа нэр дэвшигчдээ намыг нь дугуйлах уу, хүнийг нь дугуйлах уу, нэг мандаттай тойрог дээр дэвшсэн хүн намын жагсаалтаар дэвшсэн хүмүүс хоорондоо шилжих үү, шилжихгүй юу гэдэг дээр ажлын хэсэг эцсийн байр сууриа олж чадаагүй. Мэдээж энэ дээр улс төрийн шийдвэр гаргаад, хоёр намын бүлэг эргэж хэлэлцээд явах байх.
Энэ бусад бүх асуудлуудаас өөр асуудлаар нь ажлын хэсэг дээр үндсэндээ санал нэгдээд явчих бололцоотой гэж харж байгаа юм. Энэ бололцоотой гэж харсан учраас ажлын хэсэг хамгийн сүүлийнхээ хуралдаанаар зарчмын зөрүүтэй 200 асуудлуудаас эхнийх нь 30 асуудлаар саналаа хураагаад эхэлчихсэн. Явцын дунд гишүүдийн зарчмын зөрүүтэй санал орж ирэхийг бас үгүйсгэхгүй. Дээрээс нь бүлгүүдийн санал байгаа, ингээд энэ бүх санал хураалтаар хураагаад Байнгын хороон дээр орж ирж үргэлжлүүлж хэлэлцэнэ. 

Ер нь сүүлийн үед нөхцөл байдлаа ч хараад манай энд тэндхийн бүлгийн гишүүд янз бүрийн мэдэгдлүүд хийж байгаа. Тэр намын бүлэг нь саад боллоо, энэ намын бүлэг нь огт саад болоогүй гээд том том мэдэгдлүүд зөндөө хийгээд байна. Одоо энэ Байнгын хороон дээрээ яг ажлаа Их Хурлын бүтцийн байгууллага ажлаа хийх үе дээр гишүүд маань ийм элдэв олон юм битгий яриачээ. Гэнэт ширэнгэнд төөрчихсөн хүн шиг хэзээ хэлэлцсэн юм, хэзээ явсан юм, манай бүлэг ярьсан юмуу, яриагүй юмуу гэдэг ийм зүйл гаргамааргүй байна. Хэвлэл мэдээллийн  хэрэгслээр хийгээд байгаа том мэдэгдлүүдтэйгээ адилхан одоо энэ ажлаа барьж авч жаахан урагшаа явуулъя гэдэг дээр хүн болгон хүчин зүтгэе гэдэг ийм л уриалга, санал хэлэх гэсэн юм. Тэр хүрээндээ юмаа хийе.

Ж.Сүхбаатар:-Лүндээжанцан дарга
Д.Лүндээжанцан:-Явуулахын төлөө байгаа юм. Тэгэхдээ бид хэлэлцэх ажлаа бас ажлаа явуулах шаардлага байна. Ажлаа явуулах шаардлага байгаа учраас саяхан болсон бүлгийн  хурал дээр сонгууль зарлах ч гэдэг юмуу, сонгуулийн санхүүжилт, сонгогчдын нэрсийн жагсаалт, сонгуулийн зардал, за тэр нь санхүүжилтдээ орох байх. Тэгээд сонгуулийн ухуулга, сурталчилгаа, тойрог  хэсгийн хороо байгуулах, сонгуулийн хариуцлага, сонгуулийн маргаан гээд сонгуулийн санал тоолох гэсэн ийм ийм  асуудлуудаа нэг нэг бүлэг болгоод нэг хуралдаанаараа нэг юмуу хоёр асуудлыг нь оруулж ирээд шийдээд шийдээд явъя. Бид ажлаа явуулахын тулд чуулган завсарлахын өмнө бүлгүүд хуралдаад за яахав хоёр хувилбарыг нийлүүлээд нэг хувилбар болгоё. Энийг зөвшөөрье. Гэлээ гэхдээ дотор нь яах вэ гэдгийг онгорхой хаяад явъя гээд.

Манай ажлын хэсгийнхэн их ажиллажээ. Би энийг ойлгож байна. Гэлээ гэхэд шууд ерөнхий гол тогтолцоогоо шууд оруулаад ирэхээр бас ингээд ажил явахад саад учраад байх тал байж магадгүй. Ийм учраас ерөнхий зарчмыг бид ойлгож байна. Ерөнхийдөө ганц хүний юмуу нэг намын, ганц хүний бодлоор энэ сонгуулийн хууль хийгдэж чадахгүй байгаа учраас би энийг ойлгож байгаа юм. Харилцан буулт хийхээс арга байхгүй гэдгийг ойлгож байна. Гэлээ гэхдээ энэ бусад юмнуудаа энэ 200 санал дотор, өнөөдөр Ардчилсан намын бүлгийн санал гээд ороод ирсэн байна лээ. Манай намын санал орж ирнэ. Тэгээд Ерөнхийлөгч саналаа удахгүй ирүүлнэ гэж байна. Ингээд саналуудыг хэлэлцээд багцлахыг нь багцлаад, хэлэлцэхийг хэлэлцээд ингээд явбал хумиад явах нь зүйтэй юм шиг. 

Яг өнөөдөр холимогоор  гэж тогтолцоогоо сонголоо. Ингэсэн тохиолдолд дараахь саналыг хураана гэхээр хүмүүсийн шуугиан, дараагийн юмандаа бас саад болоод байх ийм юм болчих гээд байна.

Хоёр дахь асуудал бол бид 200 санал дотроосоо яг энэ чиглэлийн юмнууд нь яг юу байгааг гаргаад ирээчээ гэж. Би улс нэг тойрог байх ёстой гэдэг  хувийн байр суурьтай л даа. Тэр байр суурин дээрээ. Гэтэл намуудын зөвшилцөөнөөр л гарч ирж хийгдэхээс аргагүй учраас ийм байгаа гэдгийг ойлгож байна. Гэхдээ шууд ингэж эхлэхээр чинь их л сонин болчихоод байна шүү дээ.

Ж.Сүхбаатар:-Саяны 200 санал гэж байна. 200 санал чинь 300 ч болох боломжтой байна шүү дээ, Ерөнхийлөгч байна, бүлгүүд байна, гишүүдийн ч байна уу санал. Тэгэхээр тэрнийг чинь угаасаа Байнгын хороо хэдэн удаагийн хурлаар л хэлэлцэнэ шүү дээ. Тэгээд одоо эхлүүлээд явъя.

Сонгуулийн тогтолцоо өөрчлөгдсөнтэй холбогдсон тохиолдолд би хэллээ шүү дээ. Энэ зарчмын зөрүүтэй саналууд дэмжигдсэн ч гэсэн заримд нь өөрчлөлт ороод явна, санаа зоволтгүй. Тэрнийг Лүндээжанцан дарга, Батсуурь гишүүн болгоомжилж байна. Ойлгож байна. Тогтолцооны асуудлыг нь дараа нь шийднэ. Тэгэхээр одоо энэ томъёоллоороо зарчмын хувьд дэмжчихье.
Тогтолцооны нарийн юмнууд нь дараа нь байгаа шүү дээ. Яг хоорондоо хоёр бүлгийн зөвшилцлийн асуудал. 

Энхбат дарга
Д.Энхбат:-Бид нар асуудлыг их ойлгомжтой тавих ёстой. Би ойлгохдоо Монгол ардын намын сүүлийн их хурлаар сонгуулийн тогтолцооны асуудлыг нэлээн өргөн ярьсан. Баяр дарга ч гэсэн тухайн үед дарга байхдаа пропорциональ тогтолцоог дэмжиж төгөлдөршлийн асуудлыг хүртэл ярьж байсан. Тэгээд Их Хурлаараа яг пропорциональ гэдэг үг ороогүй ч гэсэн олон түмний саналыг бүрэн тусгасан ийм сонгуулийн шинэ тогтолцоо руу орох асуудлыг хөндөж тавьсан байгаа. Ингээд 7 хоногийн өмнө жишээлбэл, улс төрийн намууд уулзалт хийсэн. Энэ дээр Монгол ардын нам Лүндээжанцан дарга маань жаахан саяныхтай төстэй үг хэлсэн. Гэхдээ улс төрийн, монголын бүх намууд пропорциональ тогтолцоог дэмжиж байгаа гэдгээ хэлсэн. 

Би бол ойлгохдоо 2008 онд байгуулагдсан хамтарсан Засгийн газар ч гэсэн мөрийн  хөтөлбөртөө сонгуулийн шинэчлэлийг энэ зүгт хийхээр амласан. Тэгэхээр өнөөдөр бол... би сүүлд нь хэлэхэд сонгуулийн хоёр хууль маань Лүндээжанцан даргын өөрийн оруулж ирсэн, Болд гишүүний оруулж ирсэн хоёр хууль маань жаахан өөр хэлбэртэй ч хоёулаа бас пропорциональ хууль байгаа, тогтолцооны. Ингээд үзэхээр зэрэг тэгээд ч хоёр намын бүлгийн сүүлийн хагас жилд мэдэгдэж байгаа бүх мэдэгдлүүд пропорционалиасаа за яахав үнэхээр өнөөдрийн шилжилтийн элементүүдийг агуулаад холимог байж болох юм. Ер нь зарчмын хувьд пропорциональ байх юмаа гэдгийг Монголын бүх иргэдэд олон удаа ярьж ирсэн.

Тийм учраас дээрээс нь энэ хуулийн орж ирсэн төслүүд нь өөрөө пропорциональ, улс төрийн намуудынх нь мэдэгдлүүд пропорциональ, яахав өнөөдөр шилжилтийн моментийг бодоод холимог байж болох юмаа гэдэг улс төрийн зарим нэг шийдэл дээр дөхсөн учраас энэ зүг рүү ажлын хэсэг явж байгааг би өнөөдрийг хүртэл тэнд ороод ажиллаж байхдаа ойлгож байсан. Гэхдээ Монгол ардын намын бүлгээс хүсэхэд 2 замаар битгий зэрэг яваачээ. Энэ чинь танай намыг битгий хэл бусад намуудыг, Монгол Улсыг үймүүлж гүйцэж байна. Одоо энэ цаг төвөгтэй үед маш зөв яваачээ гэж хүсмээр байна.

Ж.Сүхбаатар:-Одоо намын асуудал яриад яахав. Ямар ч гэсэн Байнгын хорооны гишүүд юм яриг.

Энхболд дарга
Н.Энхболд:-Уг нь энэ хоёр төсөл хоёулаа бүтэн пропорциональ л даа. Нэгтгээд ороод ирвэл тэрэн шиг амар юм байхгүй, бид нарт өнөөдөр. Бид нар ярьж байгаад нэг алхам ухарчихаад холимог дээрээ яваад байгаа байхгүй юу.  Хэрэв гишүүд энийг ингэж ярихгүй ээ, өргөн барьсан хуулийн төслүүд дээр ярина гэвэл бид нар ерөөсөө нэг өдрийн дотор суугаад л 100 хувь пропорционалийн хувь оруулаад ирнэ л дээ. Тэгэхээр энийгээ нэг сайн ярьж хэдүүлээ дахиад л ярьдаг байхдаа, ярихгүй бол бас дахиад л явахгүй шинжтэй болох нь л дээ.

Сайханбилэг дарга бүлэг дээрээ яаж танилцуулсныг мэдэхгүй байна. Би бол сүүлийн 2, 3 удаа Сонгуулийн  хуулийн асуудлаа бүлэг дээр танилцуулахдаа ийм  хувилбар гарчихсан явж байгаа шүү. Ажлын хэсэг дээр гэдгийг удаа дараа хэлсэн байгаа. Надад өгсөн хамгийн сүүлийн  хурлаар өгсөн чиглэл бол энэ юмнуудыг нь яахав орхиё, процедуртай холбоотой зүйлүүдийг нь саяны Лүндээжанцан даргын хэлсэн тэр л дээ. Гэхдээ яг зөвхөн процедуртай холбоотой гээд үзэхээр бас төвөгтэй юм байна лээ. Энэ чинь заавал тогтолцоотой холбож байж процедур нь явахгүй болохоор болохгүй байгаа юм. Тэгээд ярьцгаа. Би бол ажлын хэсгийн  хувьд энүүгээрээ явъя гэсэн байр суурьтай байгаа.

Ч.Сайханбилэг:-Энхболд ажлын хэсгийн дарга, одоо Байнгын хорооны дарга ч гэсэн ажиглаж байгаа байх. Манай намын бүлгийн гишүүд хэлэлцье гээд суугаад байгаа биз. Эргэлзээд асуулт гаргаад байгаа хүмүүс,  хэн асуугаад байгааг бас харж байгаа байх. 
Д.Лүндээжанцан:-Ажлаа явуулмаар байгаа байхгүй юу. Сонгуулийн санхүүжилтээр нь яагаад хурааж болдоггүй юм бэ? сонгогчдын нэрсийн жагсаалт будилдаг, тэрүүгээр нь сайхан хураачихъя, ингээд ажлаа маш хурдан хурдан эмхтэй, 7 хоногт бараг 2 өдөр ч хуралдсан яахав. Ингээд хумиад аваад. Тэгтэл яг тогтолцоо очоод холимог дээрээ мэдээж хэрэг ерөнхий зарчим нь төвлөрч байна. Энийгээ сүүлд нь ярья гэсэн чинь яг эхлээд толгойноос нь оруулаад ирсэн байхгүй юу. 

Х.Тэмүүжин:-Танай намын шийдвэр чинь тэгээд гарсан юмуу, гараагүй юмуу? Уул нь гараад ажлын хэсэгтээ чиглэл өгөөд...

Д.Лүндээжанцан:-Тэгэхдээ доторх юман дээрээ бид нар зөрүүтэй  хэвээрээ байгаа шүү дээ. Хоёр намын хувьд бол Ардын намын бүлгийн  хувьд бол яг доторх тогтолцооны хэсэг дээр саналын зөрүү хэвээрээ байж байгаа. Тэгэхээр яг ингээд гэнэтхэн оруулаад ирэхээр чинь...

Ж.Сүхбаатар:-Үгүй, үгүй. Гэнэтхэн биш шүү дээ. Энэ чинь яаж гэнэтхэн байгаа юм. 

Д.Лүндээжанцан:-Одоо ингээд эхний 30 санал гэхэд л сонгогчдын сонгууль зарлахаасаа эхлээд л санал хураалгах юмнуудаа оруулаад ирж байгаа гэж ойлгохгүй юу. Урдахь сонгуулиуд дээр гарсан будлиантай асуудлуудыг яаж шийдсэн байна, өргөн барьсан төсөлд юу нь орхигдсон байна, тэрэн дээр нь тэгье, ингэе гээд ороод ирэх юм байх гэсэн чинь шууд л ... тэрнийгээ хамгийн сүүлд нь ярья гэсэн шүү дээ. Би ажлаа явуулахыг бодоод байна шүү дээ. Энэ хуулийг гаргахын төлөө байгаа учраас л хэлээд байгаа байхгүй юу.

Ж.Сүхбаатар:-Холимог хувилбар санал санаачлага ингэнэ, тэгнэ гэж гараагүй зүгээр л 50, 26 юу, үгүй юу, санал дугуйлах уу, үгүй юу дээр бид нарын зөрчил бүлгүүдийн хооронд явсан болохоос биш одоо энэ чинь асуудал ярих юм бол холимог хувилбар нь ч эргэлзээтэй юм шиг ийм юм яригдах гээд наана чинь улсууд асуулт тавиад байна шүү дээ.

Д.Лүндээжанцан:-Тэр дээр бид яриагүй шүү дээ. Тэрнээсээ болилоо, татгалзлаа гэсэн юм алга.

Ж.Сүхбаатар:-Ажлын хэсэг холимог хувилбарын хүрээнд санал хураалгаад явчихна, тэгээд дараа нь сонгуулийн тогтолцоо ямар нэгэн байдлаар өөрчлөгдвөл тэр бусад заалтыг нь амарсан, нэг өгүүлбэрүүдийг нь хасаад хасаад явчих байхгүй юу. Тийм учраас энэ 200 санал чинь хэрвээ яг ингэж ярих юм бол 200 саналын чинь 2-ыг ч хурааж болохгүй болчихоод байгаа байхгүй юу. 

Батсуурь гишүүн товчхон яриарай. Тэгээд ер нь энэ дээр нэг тийшээ болохгүй бол сая өөр асуудал болоод явчихлаа.

Ж.Батсуурь:-Тогтолцоогоо шийдээгүй байж дотор нь хэлэлцээд тэгээд хөдлөшгүй тогтоод явах боломжгүй байна гэж ажлын хэсгийн дарга дөнгөж сая 2, 3 минутын өмнө хэллээ шүү дээ. 

Ж.Сүхбаатар:-Үгүй ээ, сонгуулийн тогтолцоог холимог хувилбараар өөрчлөх эсэх асуудлаар одоо санал хураачихъя.

Ж.Батсуурь:-Холимог хувилбараар гээд сая ярилаа шүү дээ. Сая Энхбат гишүүн хэдэн минутын өмнө хэлэхэд чинь намууд уулзахдаа 100 хувь, өргөн барьсан төслүүд 100 хувь, дангаараа пропорциональ гээд байна шүү дээ. Тэгвэл дангаараа 100 хувь пропорционалиараа яагаад явахгүй байгаа юм. Тэгээд ард түмэн болохоор бараг л бүгдээрээ 100 хувь пропорциональ гээд. Тэгээд энэ дээрээ яагаад явж болохгүй байгаа юм бэ? хаагуур нь хэзээ хувиргаад холимог болгочихсон юм. Өргөн барьсан хувилбар дээрээ яагаад ярьж болохгүй байгаа юм. Хөндлөнгөөс юм оруулж ирчихээд.
Ж.Сүхбаатар:-Ажлын хэсэг сонгуулийн тогтолцоог холимог хувилбараар өөрчлөх эсэх асуудлаар санал хураалтын томъёоллууд оруулж ирсэн байгаа. Тэгэхээр энэ баталгаатай нь дээр. Байнгын хороон дээрээ юу гэж санал хураах вэ гэхээр эхлээд зарчмын  хувьд. Дотроо 50, 26 юу, биш үү үгүй юу гэдэг нь дараа нь.
Тэгэхээр сонгуулийн тогтолцоог хосолмол хувилбараар өөрчлөх эсэх асуудлаар санал хураая. Одоо эхлээд. Хосолмол л доо. Тэгэхээр сонгуулийн тогтолцоог хосолмол хувилбараар зарчмын хувьд холимог хувилбараар өөрчлөх нь зөв гэж дэмжиж байгаа гишүүд гараа өргөнө үү. Ядаж Байнгын хороонд энийгээ тодорхойлъё. 13-аас 9.

Д.Дондог:-Шууд ингэж тулгамгүй байна. Лүндээжанцан дарга нэг ийм зарчим хэлээд байна шүү дээ. Эхлээд тогтолцоогоо энэнтэй холбоотой...

Ж.Сүхбаатар:-Тэгвэл сонгуулийн тогтолцоогоо яривал бүх юм зогсоно шүү дээ, угаасаа.

Д.Дондог:-Тэгвэл бүр эхэн дээр нь тогтолцоогоо ярья гэвэл бид нэг нухацтай ярьж байж орохгүй бол зүгээр орж ирэнгүүт нь тогтолцоо гэхээр зэрэг болж өгөхгүй байна шүү дээ.

Х.Тэмүүжин:-Энэ санал хураагаад энэ санал дэмжигдэхгүй бол 100 хувийн пропорциональ нь үлдээд цаашаагаа явна  шүү дээ. Өргөн барьсан хуулийн хувилбар нь тийм л байгаа юм чинь.

Н.Энхболд:-Ажлын хэсэг бол жил буруу ойлголттой явж ирсэн юм байна л даа. Тийм юм болох гээд байна шүү дээ. Урд нь хэзээ ч холимогийн тухай ярьж байгаагүй юм шиг зарим гишүүд яриад байгааг би гайхаад байна л даа. Чиг өгөөд  хоёр талаасаа холимог дээр байж болж байна. Жагсаалт хооронд шилжиж болохгүй. Нам уу, хүн үү гэдэг дээр ийм ялгаатай. Бид нарын өгсөн бүх ярилцлага тийм байж байгаа. Бүтэн жил энийг ярьсан. Энэ дээр хэрэв ажлын хэсгийг хөндлөнгөөс гэнэтхэн юм оруулж ирж байгаа юм шиг ярьж байвал энийг ёстой хүлээж авахгүй ээ. Энэ бол би хариуцаж байгаа хүний хувьд хэлмээр байна. 
Түрүүнд манай бүлгийн удирдлага яаж хэлэлцмээр байна, энэ тал дээр тодорхой саналаа хэл л дээ. Би бол одоо болтол явж ирсэн ойлголтынхоо хүрээнд л ажлын хэсгийг шахсаар байгаад ийм юм гаргаад  ирсэн шүү дээ. Тэр та нарын ойлголт худлаа байжээ гэвэл тэгвэл бид нар гараад эргээд пропорционалиа... яагаад сая хэн хэлчихэв. Энэ уначихвал пропорциональ үлдэнэ гэж. Бид нар чинь өргөн барьсан хуулийг ярьж байгаа болохоос биш энэ хоёр чинь хоёулаа пропорциональ байхгүй юу. Хэрэв санал уначихвал тэгвэл пропорционалийнхаа талаар л энэ хоёрынхоо дундаас бүтэн пропорциональ гаргаж ир гэсэн албан ёсны шийдвэр гэж бид нар ойлгох гээд байна шүү дээ. Байгаа төсөл нь тийм болохоор. Бүгдээрээ дотроо ойлгож байгаа та нар.
Д.Лүндээжанцан:-Та нар хялбарчлаад байна шүү дээ. Жишээ нь, гадаад байгаа иргэдийн санал хураахыг яах юм бэ? 

Ч.Сайханбилэг:-Тэрнийг бүгдийг нь ярина шүү дээ. 

Д.Лүндээжанцан:-Сонгуулийн санхүүжилт яах юм бэ? тойрог хэсгийн хороог яаж бүрдүүлэх юм бэ?

Ж.Сүхбаатар:-Сая энэ асуудлыг бүлгийн ахлагч, орлогч хоёр энэ асуудал тавьж байна, саяны асуудлуудыг эргэж ярих хэрэгтэй гэж ингэж тавьж байгаа юм бол би энэ асуудлыг хойшлуулахаас өөр аргагүй гэж бодож байна.

Ч.Сайханбилэг:-Тэгвэл одоо Сүхбаатар гишүүн ээ, нам ярьж эхэлнэ шүү. Түрүүнээс хойш хэлээ хазаж зөндөө суулаа. Өчигдөр хамгийн сүүлд Су.Батболд гишүүн ярилцлага өгөхдөө Ардчилсан намынхан Ардын намыг юм хум гацаагаад байна гэж хэлэхээ болиорой гээд зөндөө юм ярьсан шүү дээ. Тэр байр суурин дээрээ байцгаа л даа.
Д.Лүндээжанцан:-Гацаахгүй л гэж ярьсан шүү дээ.

Ч.Сайханбилэг:-Одоо яаж байгаа юм бэ? 

Д.Лүндээжанцан:-200-гаад санал хураана. Юмнуудаа оруулаад ирье гэхээр нь бид оруулж ирсэн, 4, 5 хурлын дараагаар юм хумигдаад ирнэ. Тэгэнгүүт нь тогтолцоогоо яриад тэгээд хуулиа баталъя гэсэн шүү дээ.

Ж.Сүхбаатар:-За за санал хураалт явуулах боломжгүй байна. Тэгэхээр энийг хойшлуулъя.

Ч.Сайханбилэг:-Ингэж болохгүй шүү дээ. Тэгвэл ёстой харин Ардын нам мэдэгдлээ хий л дээ. УИХ-ын сонгуулийн хуулийг батлах сонирхол байгаа юмуу, байхгүй юмуу?

Х.Тэмүүжин:-Ардын намаас холимог хувилбар, Ардчилсан намаас бүтэн пропорционалийн  хувилбар хоёр гарч ирээд тэгээд танайхаас санал болгосон хувилбар дээр чинь чиглэл өгөөд ажлын хэсэг ажилласан шүү дээ. Батсуурь гишүүн болих хэрэгтэй шүү дээ. 
Д.Энхбат:-Энэ чинь Лүндээжанцан гишүүний санал уу, намын бүлгийн санал уу?

Ч.Сайханбилэг:-Намын санал. Хэвлэл мэдээлэл юунд гарах болохоороо өөр юм яриад л, яг одоо ингээд юмаа явуулах болохоор шал өөр юм яриад байна шүү дээ. 

Ж.Сүхбаатар:-Энд намын асуудал ярихгүй шүү дээ.

Д.Лүндээжанцан:-Шал өөр юм яриагүй ээ. Эхлээд би тов тодорхой хэлсэн шүү дээ. Сонгуулийн хуультай холбоотой процессийн юмнуудыг нь ярья. Тэгээд хамгийн сүүлд нь тогтолцоогоо яриад тогтъё. Ажлын хэсгийг болохоор хоёр төслийг дундаас нь хувилбар гаргаад тэгээд аль алиныг нь харгалзсан юмаа бэлдэж бай. Хамгийн гол нь сонгогчдын нэрсийн жагсаалт будилдаг, санал тоолох ажиллагаа будилдаг, сонгуулийн зөрчил гардагийг яаж шийдэх юм бэ, хариуцлагыг нь яах юм бэ, мөнгө тараахыг яах юм бэ, энэ эд нарыгаа эхлээд сайхан яриад явна гэж орж ирсэн чинь тэгээд л гэнэтхэн.

Ч.Сайханбилэг:-Эрүүгийн хариуцлага хүлээлгэнэ гээд санал явж байгаа шүү дээ. 

Д.Лүндээжанцан:-Тэд нарыгаа хураагаад хураагаад хумимаар байна шүү дээ. Яг энэн дээрээ маргасаар байгаад хамгийн чимхлүүр гол юмнуудаа орхигддог учраас гол гол юмнууд ярья гэж.

Ж.Сүхбаатар:-Байнгын хорооны хурал дууссан. 

Соронзон хальснаас буулгасан:

